
■ GRISCHUN

Da vischnancas 
e regiuns

– Tour de Suisse en il Grischun: La re-
genza ha permess las rutas per las trais
etappas dal tour de Suisse 2006 en il
chantun Grischun. I sa tracta da la 
6avla etappa da Fiesch a La Punt (gievgia,
ils 15 da zercladur 2006), da la 7avla
etappa da San Murezzan ad Ascona (ven-
derdi, ils 16 da zercladur 2006) sco er da
la 8avla etappa dad Ambri sur ils pass
Lucmagn ed Alpsu ad Ambri (sonda, ils
17 da zercladur 2006).
– Küblis: Il plan da zonas e plan general
da furmaziun 1:2000 dals 15 d’avrigl
2005 da la vischnanca da Küblis vegn ap-
provà cun differentas cundiziuns. Il plan
general da furmaziun 1:2000 dals 15
d’avrigl 2005 vegn approvà.
– Laax: Il plan da zonas e plan general da
furmaziun 1:2000 «midadas e cumplet-
taziuns» dals 16 da december 2005 da la
vischnanca da Laax vegn approvà are-
guard las determinaziuns sistidas en con-
nex cun la midada da la zona da privel en
il territori da Murschetg.
– Partenz: La regenza ha approvà il plan
directiv regiunal «territoris per plazzas da
lavur» concludì da la radunanza da dele-
gadas e da delegads da la corporaziun re-
giunala Pro Partenz ils 10 da november
2005 e l’ha declerà sco liant per las auto-
ritads dal chantun Grischun.
– Alvagni: La regenza ha approvà il pro-
ject da rempars cunter crudada da crap-
pa «Crap digls Noms» da la vischnanca
dad Alvagni. Als custs cun dretg da sub-
venziun dad 1 250 000 francs vegn ga-
rantida ina contribuziun chantunala da
15 pertschient u da maximalmain
187 500 francs.

Contribuziuns
a differentas instituziuns

– Agids d’investiziun: La regenza ha em-
permess a la vischnanca da Puschlav per
il stabiliment nov da la patinera artifizia-
la a Le Prese sco er a la vischnanca da Ro-
veredo per il Centro Regionale dei Ser-
vizi contribuziuns chantunalas da circa
510 000 francs ed emprests d’agids d’in-
vestiziun da la confederaziun da
2 400 000 francs.
– Collecta dal di da rogaziun: Il retgav
da la collecta dal di da rogaziun va quest
onn en favur – mintgamai per in terz –
da la fundaziun per umans cun disturbis
da percepziun en il Grischun, da l’uniun
«il maun offert»/pastoraziun al telefon
da la Svizra orientala e da la fundaziun
«Gott hilft».
– Agid umanitar: A la caritas vegn paja-
da ina contribuziun da 10 000 francs per
l’acziun d’agid en favur da las unfrendas
da las inundaziuns en l’Europa da l’ost.
– Societad da musica da Vignogn: A la
Societad da musica da Vignogn vegn
concedida ina contribuziun maximala da
6000 francs per ina instrumentaziun
parziala.
– Societad da musica da Tavau: A la So-
cietad da musica da Tavau vegn concedi-
da ina contribuziun maximala da 7200
francs per in’unifurmaziun nova.
– Club da hockey da Tavau: Il Club da
hockey da Tavau survegn 7200 francs dal
fond da sport per l’acquisiziun da mate-
rial da goli.

Projects 
da vias

La regenza ha approvà totalmain
4 200 000 francs per construir e per sa-
nar divers trajects da via:
– via dal Bernina: Diavolezza – Ospiz
dal Bernina
– via sursilvana: sviament da Flem
– via dal Schin: Punt da Solas – tunnel
d’Alvaschagn
– via dal Malögia: Plaun dal Crot – Ma-
lögia

Ina balla che munta 
dapli che mo in toc tgirom 

Ballape en ventg pajais

■ (anr/vi) Nua èn las ragischs da noss
stars da ballape? Tge è il terren che
nutrescha las carrieras dals gronds
acrobats cun la culla? Il schurnalist
svizzer Martin Arnold è ì a la tschertga.
El ha visità las simplas plazzas da ballepe
ed ha edì il cudesch «Abenteuer Fussball,
Auf den Bolzplätzen dieser Welt». Il cu-
desch raquinta d’uffants che giogan cun
il medem fieu sco lur gronds idols, da
gardists papals en il Vatican che stau-
schan la culla, ma era da mammas boli-
vianas che van uras a pe per sa mesirar en
in gieu. 

Ils co-auturs Jan Mende, Thomas Veser
ed Urs Fitze èn stads a Camerun, ad Is-
rael ed a Nepal, nua che muntgs tibetans
treneschan era mintgatant en rassa. En
tut descriva il cudesch ventg plazzas da
gieu en ventg pajais. 

Israel: inimis units
«Tar nus vai per dapli che mo per per bal-
lape», di il bab da Noy. Noy è in mat dad
indesch onns che dastga giugar en il club
dal kibuz Barkai en il nord d’Israel. Noy
emprenda sin quella moda d’enconu-
scher uffants palestinais, cun ils quals el
na vegniss uschiglio betg en contact. 

Cura che Chaim Nadler, il manager
dal kibuz, ha decidì da clamar en vita in
club ha el da bell’entschatta vulì che
uschebain uffants arabs sco era giudaics
dastgan sa participar. «Viladas famiglias
giudaicas han smanatschà ch’ellas na
vegnan betg a trametter lur uffants en
nossa scola», sa regorda Nadler. Ma dapi
intgins onns vegnan radund 160 giuga-
durs, tranter sis e sedesch onns, trais gia-
das l’emna a trenar en il kibuz. La mesa-
dad dals giugadurs è da derivanza araba. 
Las intifadas n’han betg pudì destruir il
club. Durant las intifadas vegnivan ils uf-
fants arabs per part sin trutgs secrets a
trenar, perquai ch’i fiss stà scumandà per
els da vegnir en il kibuz. 

Il fieu per il ballape unescha duas cul-
turas adversarias. Quai n’è betg mo bun
per ils uffants, mabain: «Sin quella mo-
da lain nus era surventscher ils mirs cul-
turals tranter ils geniturs e las differentas
communitads», di Nadler.

Camerun: dressura
In tut auter vent trai a Camerun. Là, en
la scola da ballape Kadji, emprovan ils
giuvens giugadurs da mitschar da la po-
vradad. Il siemi da mintgin è in contract
cun in renumà club da ballape en
l’Europa. Samuel Eto’o, attatgader tar il
FC Barcelona, vegn era ord questa scola.
Il cudesch «Abenteuer Fussball» porta

in’intervista cun il star. Eto’s raquinta da
sias experientschas ch’el ha fatg en la sco-
la: «Ins vesa ils giuvens che treneschan a
moda disciplinada e consequenta, tuts
han il siemi da la gronda carriera, ma ils
pli paucs cuntanschan la mira. Quai è la
lescha dal ballape. Ina lescha, ch’ils sco-
lars emprendan gia baud.»

In dals scolars da la Kadji è Nicolas
Nkoulou che ha obtegnì in stipendi. Ses
program dal di è intensiv. El leva da las
sis, ha scola e trenament fin las sis la sai-
ra, suenter datti tschaina e suenter tschai-
na èsi da far pensums. La scolaziun pos-
sibilitescha a Nkoulou era d’ir pli tard a
l’universitad. Ils roms preferids en scola
èn geografia e linguas. Nkoulou di: «Jau
less chapir ils trenaders, sch’jau dun lura
ina giada en l’exteriur.»

Klinsmann
Il prolog dal cudesch ha il trenader tu-
destg Jürgen Klinsmann scrit. El sa ra-
gorda da sias ragischs sportivas sin in pi-
tschen plaz da ballape en ses vitg nativ
Gingen. «Uras en ed uras ora avain nus
brancà ils balls en il goal. Bunamain tut,
che m’ha caracterisà pli tard sco profi, hai
jau emprendì là. Ina di èn era vegnids
sperasora ils uffants dals lavurers talians.
Fin quel di eran els adina stads esters, na-
gin na lev’avair da far cun els e savens
vain nus fatg patangadas. Il gieu commu-
nabel è lura tuttenina stà ina pussaivla-
dad da vegnir ora in cun l’auter.»

Martin Arnold ed auters auturs: «Abenteuer
Fussball». 223 paginas. 200 fotografias. 
34.80 francs. Chasa editura «Die Werkstatt».
Göttingen, 2005. ISBN 3-89533-495-2.

Ballape vegn giugà sin l’entir mund. KEYSTONE

Ina intoxicaziun da nitrit ha chaschunà 
la muria da peschs en il Rain da Nalps

■ (cc) Il motiv per la muria da peschs
dals 12 d’avrigl giusum il Rain da
Nalps è sclerì. Tras ina serra da svida-
da ch’era laschada averta en la gala-
ria senza pressiun da l’ovra electrica
Rain anteriur (ORA) è arrivada aua cun
fitg bler nitrit or da la serenera dal
plazzal da la NVTA en il Rain da Nalps.
Il donn ch’è resultà tras quai per la
pestga vegn indemnisà cumplaina-
main da l’interpresa chaschunadra.
Per evitar ulteriurs cas da tal gener èn
gia vegnidas introducidas mesiras.
Suenter ch’ins ha constatà la muria da
peschs en il Rain da Nalps èn las persu-
nas responsablas da l’AlpTransit Gottard
e da la Hydro Surselva (sco gestiunaria
dals implants da la ORA) idas – ensemen

cun l’uffizi da chatscha e pestga (UCP)
– a la tschertga da motivs pussaivels. Las
analisas da l’andament da las lavurs da re-
visiun vi dals implants da la ORA e dal
tractament da l’aua – ch’è vegnì midà
pervi da questas lavurs – sin il plazzal da
la NVTA a Sedrun han mussà che l’aua
tractada en la serenera è – pervi d’ina
communicaziun manglusa – vegnida
manada en la galaria senza pressiun da la
ORA, cumbain che la serra da svidada
per il Rain da Nalps era anc averta. Per-
vi da quai è currida durant var duas uras
aua cun fitg bler nitrit en il Rain da
Nalps. Las analisas da l’aua ch’il UCP ha
laschà far il di suenter han medemamain
mussà valurs da nitrit pli autas ed han
confermà quest scenari.

Nitrit è in tissi fitg ferm per peschs,
uschia che tut ils peschs èn crappads sin
ina lunghezza da var 900 meters. Pervi
da la ferma schlunganada en il Rain an-
teriur è la muria da peschs sa restrenschi-
da al Rain da Nalps.

Las partidas responsablas han enco-
nuschì las largias en la planisaziun da
l’andament ed han immediatamain in-
troducì mesiras per evitar tals cas en
l’avegnir. 

L’uffizi da chatscha e pestga vegn us-
sa a stimar il donn ch’è resultà per la pes-
tga. Quest donn vegn indemnisà cum-
plainamain da l’interpresa chaschuna-
dra. Ils meds finanzials vegnan duvrads
per reintroducir ils peschs en il Rain da
Nalps.

Tschients cudeschs da ballape èn da
preschent sin fiera. Tranter quels è in
cudesch che vegn garantì ad avair suc-
cess en Svizra. Pertge? Perquai che
quel cudesch è da preschent scuman-
dà. I sa tracta dal cudesch «Foul!» da
l’autur englais Andrew Jennings. El ha
retschertgà plirs onns ed ha publitgà
quest’emna ils resultats en ses cu-
desch. 

Il «Tages-Anzeiger» ha quest’emna
resumà il cuntegn dal cudesch cun
suandantas dumondas: «È la Fifa cor-
rupta? Ha il president Sepp Blatter
cumprà vuschs per sia reelecziun?
Han ils funcziunaris da la Fifa sa la-
schà unscher avant ch’els han vendì ils

dretgs da commerzialisaziun ad ina
firma a Zug?»

Da preschent na pon ins betg cum-
prar il cudesch en Svizra. La dretgira
superiura turitgaisa ha scumandà la
publicaziun a maun d’ina disposiziun
superprovisoria. La dretgira dat cun
quai suatientscha a la dumonda da
l’Uniun mundiala da ballape (Fifa).
Fin uss n’è l’autra partida anc betg
vegnida tadlada da la dretgira. La cha-
sa editura sto quintar ch’il cudesch
vegn pir lubì en duas u trais emnas.
En il mender cas resta il cudesch den-
tant era vinavant scumandà en Svizra. 

Ils Svizzers pon perquai tuttina
cumprar «Foul!» en l’exteriur. 

In cudesch scumandà crititgescha la Fifa

